
Wel, mae'r nofel yn awr—O! ddynion,

Am feddiannu'r nithlawr;

Hyntio holl faes y Wyntyll fawr,

A'i gyrru i ffwrdd o'i gorawr.



'R hen 'stori, tro anystyriol—oedd it'

Ddwyn y golofn farddol;

Gwylia di i gael o d'ôl

Athrod y beirdd aruthrol.











AR BRIODAS MR. WILLIAM WILSON, PLAS TIRION, A
MISS OWEN, PANTYFFRITH.






Mewn cwlwm serch fe unwyd

Dau ieuanc annwyl iawn,

A chawsant ddydd eu hundeb

Gan bawb groesawiad llawn;

Yn tanio mewn brwdfrydedd,

A sêl a pharch dibaid,

Ceid hen gymdogaeth brydferth

A thawel Llansantffraid.



Dyrchafwyd heirdd lumanau,

Gwnawd bwâu dros y ffyrdd,

Arwisgwyd 'rhain yn ddestlus

A dail sy'n fythol wyrdd;

'Roedd sŵn yr erch fagnelau

Yn crynu creigiau'r lle,

A thân yr holl goelcerthi

Oleuai wlad a thre'.



Hir oes i William Wilson

A'i briod serchog lon

Na ddeled cwmwl:drostynt,

Na saeth o dan eu bron;

Boed iddynt fywyd dedwydd,

Pob un yn gwneud ei ran,

A ffawd a phob anrhydedd

I'w dilyn ym mhob man.



I nawdd yr Iôr goruchel

Cyflwynwn hwynt yn awr,

A boed Ei fendith arnynt

Tra yma ar y llawr;

A phan derfyno angau

Eu gyrfa is y nen,

Boed iddynt rwydd fynedfa

I mewn i'r nefoedd wen.

